
“OĞUZNAMƏ” EPOSU: QAYNAQLARI VƏ ƏSAS ABĠDƏLƏRĠ 

 

Məqalədə Oğuzlar haqqında ilk yazılı tarixi mənbələrə Orxon-Yenisey abidələrində 

dəfələrlə rast gəlirik. Belə bir mürəkkəb tarixi Ģəraitlə üzləĢmiĢ oğuzlar soy-köklərinin itməməsi 

üçün Ģəcərə yaratmıĢ, hikmətli sözlərlə övladlarına öyüdlər vermiĢ, öz həyatlarını əks etdirən 

dastanlar düzüb-qoĢmuĢlar. Beləliklə, türkün qiymətli əsərləri – Oğuznamələr yaranmıĢdır. 

“Oğuznamə”lər həm məzmun, həm də janr rəngarəngliyinə görə seçilir. 

Tarixi mənbələrdən məlum olur ki, VII əsrin əvvəllərində I Göytürk dövlətinin tərkibində 

yaĢayan doqquz oğuz tayfası, sonradan xaqanlıq yaratmıĢ, Çinin, Göytürklərin, uyğurların 

tabeliyində yaĢamıĢ, müxtəlif dövrlərdə Ģərqdən qərbə doğru irəliləmiĢ, paytaxt Yenikənd olan 

Qaracuq dağalarından Xəzər dənizinə qədərki ərazidə dövlət qurmuĢ, müxtəlif tayfalarla 

qaynayıb-qarıĢmıĢ, zaman keçdikcə, dini inancları dəyiĢmiĢ, nəhayət, Azərbaycan xalqının 

soykökündə həlledici rol oynamıĢlar.  

Məqalədə müxtəlif elmi mənbələrə istinad edilərək, “Oğuznamə”nin qaynaqları, əsas 

abidələri, onun əhatə etdiyi mövzular təhlil olunmuĢdur. 

Açar sözlər: Oğuzlar, “Oğuznamə”, folklor, dastan, salnamə.  

 

Türkologiyada ―Oğuznamə‖ mövzusu tədqiqatçlar tərəfindən çox müraciət 

olunan mənbələrdəndir. Həm filololoq, həm tarixçi, həm də filosoflar bu 

dastanlardan bəhrələnmişlər. O.Ş.Gökyay, M.Ergin, F.Köprülü, F.Sümer, 

V.V.Bartold, V.M.Jirmunski, A.N.Kononov, M.Təhmasib, H.Araslı, X.Koroğlu, 

M.Seyidov, Ş.Cəmşidov, T.Hacıyev, S.Əlizadə, K.Abdulla, K.Vəliyev, F.Bayat, 

N.Cəfərov, S.Rzasoy, Ə.Əsgərov, N.Demir və b. bu mövzuda araşdırma 

aparmış, mətnin transkripsiyası tərtib edilmiş, kifayət qədər elmi əsər ərsəyə 

gəlmişdir. 

―Oğuznamə‖lərə keçməmişdən öncə, ―oğuz‖ etnoniminə nəzər salaq. Bu 

haqda elmi mənbələrdə fərqli fikirlər mövcuddur. İ.N.Berezin, P.Pellio oğuz 

sözünü ―inəyin ilk südü -ağız‖ sözü ilə əlaqələndirmişlər. A.N. Bernştam, D. 

Sinor, L.Bazen isə öküz ifadəsinin fonetik variantı hesab edirlər. Adları qeyd 

edilən alimlərdən fərqli olaraq, N.A.Baskakov ―fikirləşmək, düşünmək‖ mənalı 

ö kökü və -ğuz/-güz, -uz/-üz şəkilçisinin birləşməsindən yarandığını və  

―müdrik‖ mənasında olduğunu bildirir (Bax:16, s.83-84,89). 

Y.Nemet  ―boylar‖, E.Əzizov ―iki qəbilə, tayfa‖, L.Ligeti ―oxlar‖, A. 

Budverq ―buynuz‖, Q.Ramstedt ―oyrot etnoniminin variantı‖, H.Məmmədzadə 

―ilk insan, ilk oğul, ilk nəsil‖, E. Ələkbərova ―yaradan‖ semantikasında izah 

etmişlər (Bax: 5, s.13-14). Biz də oğuz sözünün əvvəlcə antroponim, daha sonra 

tayfa adı kimi işlənilməsi fikrini irəli sürən E.Ələkbərova ilə razılaşırıq. 

Oğuz tayfasının adına ilk dəfə Yenisey kitabələrində təsadüf edilir. Onların 

Tola-Selenqa hövzəsində yaşamaları, başçılarının Baz Xaqan olduğu bildirilir. 

F.Zeynalov qədim tarixə malik oğuzları üç qrupa ayırmışdır: ―Bizcə, Göytürk 

dövründən X əsrə qədərki oğuzları qədim, X-XII əsrlərdəki oğuzları orta, 

sonrakı oğuzları isə yeni oğuzlar adlandırmaq olar‖ (15, s. 94). 

Tarixi mənbələrdən məlum olur ki, VII əsrin əvvəllərində I Göytürk 

dövlətinin tərkibində yaşayan doqquz oğuz tayfası, sonradan xaqanlıq yaratmış, 

Çinin, Göytürklərin, uyğurların tabeliyində yaşamış, müxtəlif dövrlərdə şərqdən 

qərbə doğru irəliləmiş, paytaxt Yenikənd olan Qaracuq dağalarından Xəzər 

dənizinə qədərki ərazidə dövlət qurmuş, müxtəlif tayfalarla qaynayıb-qarışmış, 

zaman keçdikcə, dini inancları dəyişmiş, nəhayət, Azərbaycan xalqının 

soykökündə həlledici rol oynamışlar.  

Bu haqda R.Qafarlı yazır: ―Azərbaycan, Anadolu türklərinin, türkmənlərin 

və qaqauzların ulu babaları – oğuzlar haqqında ilk yazılı tarixi mənbə Orxon-

Yenisey daş kitabələri hesab edilir. "Göytürk imperatorluğu dövründəki türk 

ellərindən biri də doqquz boydan ibarət oğuzlar idi. Onlar VII əsrin II yarısı ilə 

VIII əsrin I yarısı arasında Tula çayı boyunda yaşayırdılar. Doqquz oğuzlar türk 

eli ilə birlikdə Göytürk dövlətinin əsasını təşkil edən ikinci ünsürdür. Bunlar 

göytürklərin siyasi xələfləri olan uyğurlar dövründə də eyni mahiyyətdə bir rol 

oynamışlar. Oğuzlara XI əsrdə türkmən və türk deyilib. Lakin "oğuz" sözü 

dastanlarda xatirəsi yaşadılan əcdadlarının adı kimi xalq arasında uzun müddət 

işlədilib. Oğuzlar orta çağlarda dünya tarixində böyük rolu olan Səlcuq, 

Atabəylər, Qaraxanilər, Osmanlı, Ağqoyunlu və Səfəvi kimi qüdrətli imperiyalar 

yaratmışlar‖ (9, s. 14). 

―Folklor ədəbiyyatında Oğuz xan oğuzların mifoloji başlanğıcı hesab 

edildiyi halda, tarixi əsərlərdə Oğuz xan tarixi şəxsiyyət olub, Ağqoyunlu 

hökmdarı Uzun Həsənin ulu babası olduğu yazılır. Anonim ―Qızılbaşlar tarixi‖ 

əsərində Oğuz xan uzun Həsənin 51-ci, XV əsr tarixçisi Əbubəkr Tehrani isə 

Oğuz xanı Uzun Həsənin 55-ci babası olduğunu göstərir‖ (7, s.30). Beləliklə, 

Xəliyəddin Xəlili e.ə.II minilliyin sonu- I minilliyin ilk yüzilliklərini Oğuz xanın 

hakimiyyəti və Oğuznamələrin, o cümlədən Dədə Qorqud dastanının yarandığı 

dövr kimi dəyərləndirir. 

Bir qədər irəlidə qeyd etdiyimiz kimi, mürəkkəb tarixi şəraitlə üzləşmiş 

oğuzlar yaşadıqlarını gələcək nəslə yetirmək üçün şəcərə yaratmış, hikmətli 

sözlərlə öz yetirmələrinə öyüdlər vermiş, yaşadıqları tarixi əks etdirən dastanlar 

düzüb-qoşmuşlar. Beləliklə, türkün qiymətli əsərləri – ―Oğuznamələr― 

yaranmışdır. 

―Oğuznamə‖ sözünü ilk dəfə  14-cü əsrin əvvəllərində Misirdə yaşamış 

Əbubəkr bin Abdullah bin Aybek ed-Devadari işlətmişdir. Əbubəkrin atası 

Abdullah həmin dövrdə Misirdə qıpçaq türk dövləti olan Məmlüklərin 

valilərindən biri idi.  

―Oğuznamə‖ oğuzların, qədim türklərin əsasən şifahi şəkildə formalaşmış 

dünya görüşlərini əks etdirir. Bu ifadə tərzi müxtəlif bədii yaradıcılıq 

nümunələrində öz dəslində bədii folklor nümunələri olsa da, burada oğuzların 

şəcərəsi, tarixi, siyasi görüşləri, etnoqrafiyası, mədəniyyəti yer almışdır. 

―Oğuznamələr‖ uzun müddət ağızlarda dolaşıb, köçəri və yarıoturaq oğuz- türk 

tayfalara arasında nəsildən-nəslə ötürülüb. Bu parçalarda oğuzların yazılmamış 

qanunları, qaydaları, adət-ənənələri, mərasimləri köklü şəkildə təsvir olunur.  

 ―Oğuznamə‖lər həm məzmun, həm də janr rəngarəngliyinə görə seçilir. 

Çin, ərəb, fars, türk dillərində yazılan bu tarixi əsərlər həm epik, həm lirik 

şəkildə ifadə edilmiş, tarixi-xronoloji salnamə, tarixi əsər, folklor və ədəbi dil 

nümunəsi kimi dəyərlidir. Oğuzların türk dilində, milli dildə yazılmış ilk 

dastanları Dədə Qorqud hekayələridir. 

Hazırda elm aləminə Oğuz xaqan və onun övladları ilə bağlı  iki yazılı 

dastan (―Oğuz kağan‖ və ―Kitabi-Dədəm Qorqud əla lisani-taifeyi-Oğuzan‖), 

atalar sözləri (―Hazihir-risaləti min kəlimatı oğuznamə əl məşhur biatalar sözü‖ 

və ―Əmsali-Məhəmmədiyyə‖), iyirmidən çox Oğuz salnaməsi, Oğuz şeirləri, 

―Oğuznamə‖nin Uzunkörpü variantı, Dana Ata və Əndəlibin əsərləri  məlumdur. 

 F.Bayat bildirir ki,  əski çağlardan Oğuz dastanları şərq (Türkistan, Uzaq 

Şərq) və qərb (Azərbaycan və Ön Asiya) variantlarında mövcud olmuşdur. Bu 

variantlardan biri bizə qədər N.Biçurinin tərcüməsində gəlib çatan Çin 

qaynaqlarının Mete haqqında verdikləri yarıtarixi əfsanədir. Qərb variantına 

―Oğuz kağan‖ dastanı, Rəşidəddinin (XIV əsr), Yazıçıoğlu Əlinin (XV əsr), 

Hafiz Abrunun (XV əsr), mahmudoğlu Həsən Bayatlının (XV əsr), Xandəmirin 

(XVI əsr), Salır Baba Qulalı oğlunun (XVI əsr), Əbul Qazinin (XVII əsr) və b. 

tarixçilərin əsərləri daxildir (1, s.7). 

Xüsusən, tarixi-xronoloji salnamələr (illiklər) ilk dəfə Çin dilində 

yazılmışdır. Məşhur Çin tarixçisi Sıma Tsyanın salnaməsi buna misal ola bilər. 

Tarixi ―Oğuznamə‖nin şərq variantı olan Çin salnamələri hunların dövləti, idari-

inzibati strukturu haqqında verdikləri bilgilərlə qərb variantını tamamlayırlar. 

Sonradan ərəb, fars dillərində yazılmış çoxsaylı tarixi əsərlərin əvvəlində Oğuz 

tarixi vermək ənənə halını aldı. Türkcə yazılan oğuznamələr bir qədər gec, XV 

əsrdə meydana çıxmışdır. Latın dilində də oğuznamələrin yazıldığı qeyd 

olunmuşdur (8 ). 

Sayı iyirmidən çox olan salnamələrdə oğuzların mifologiyası, söz sənəti, 

tarixi, Nuh oğlu Yafəsə bağlanan şəcərələri verilmişdir. Tarixi-xronoloji 

müsəlman oğuznamələrindən ən məşhurları F.Rəşidəddinin ―Oğuznamə‖si 

(XIV), Yazıçıoğlu Əlinin ―Təvarixi ali Səlcuq‖ (XV), Mahmudoğlu Həsən 

Bayatlının ―jami cəm-ayin‖ (XV), Əbubəkr Tehraninin ―Kitabi-Diyarbəkriyyə‖ 

(XV), Ənvərinin ―Düsturnamə‖ (XV), Mirxondun ―Rövzətüs-səfa‖ (XV), 

Xandəmirin ―Xülasət əl-əxbar‖ (XVI), Osman Bayburtlunun ―Tarixicədid 

mirətül-cahan‖ (XVI), Hafiz Tanış Buxarinin ―Şərəfnameyi-şahi‖ (XVI), Salır 

Babanın ―Oğuznamə‖ (XVI), Əbül Qazi Bahadır xanın ―Şəcəreyi- tərakimə‖ 

(XVII), Şəkarim Xudayberdioğlunun ―Türklərin, qazaxların, qırğızların və xan 

sülaləsinin şəcərəsi‖ (XIX) əsərləridir. Bu oğuznamələrin, demək olar ki, hamısı 

eyni mifoloji şəcərə, eyni tarixi hadisələr, təqribən eyni oğuz hökmdarları 

haqqında məlumat verir (8). 

F.Bayatın fikrincə,‖...Oğuznamələr Hun dövründə və bəlkə də skif-saka 

dövründən məlum imiş. Bunu Əfrasiyab (Alp Ər Tonqa) haqqında verilən 

məlumatlar da təsdiqləyir. N.Biçurin oğuznamə motivlərinə və oğuznamələrə 

yaxşı bələd olduğundan ―Mete Şərqdə Oğuz adı ilə məşhurdur‖ deyir. Həm 

Mete, həm də Oğuz kompleksi arasındakı bu yaxınlıq tarixi və mifoloji obrazı 

eyniləşdirmiş, hər iki obrazı vahid bir motivə bağlamışdır. Belə oxşarlıq Oğuz 

Buğra xan, Oğuz Çingiz, Oğuz Teymur arasında da var. Bir sözlə, əfsanələşən 

hər bir cahangir özündə oğuznamə motivlərini əritmişdir‖ (1, s. 6). 

 K.Vəliyev ―Oğuznamə‖ni belə şərh edir: ―Oğuznamə – oğuz eposudur. 

Oğuznamə – oğuz tarixidir. Oğuznamə – oğuz mədəniyyətinin nəsildən-nəslə 

keçə-keçə yaşayan həyat kitabıdır‖ (10, s.3). 

―Oğuznamə‖ dastanlarındakı epik qəhrəmanlar oğuzların ictimai şüurunun 

uzun zaman kəsiyində formalaşmış etik, mənəvi-əxlaqi normaları ifadə etmələri 

ilə diqqət çəkirlər. Alp və onun alp-ərən, qazi kimi törəmələri epik mətnlərin 

məzmunundan da göründüyü kimi yalnız xeyirxahlıqlar etmək, qəhrəmanlıq 

göstərmək üçün dünyaya gəlmişlər. Oğuz qəhrəmanlarının başlıca mahiyyəti də 

məhz digər qütbdə yer alan anti-qəhrəmana qarşı mübarizədən ibarətdir. 

Oğuznamələrdə Oğuz elində baş verən hadisələr dünya dövləti qurmağa və onun 

sərhədlərini qorumağa yönəlmişdir. Bu aparıcı ideya ətrafında təmərküzləşən 

qəhrəman tipləri qruplaşaraq epik təhkiyənin vahidliyini təmin edir (2, s.15-16). 

―Oğuznamə‖ türklərin sözlü tarixidir. Türklər ən qədim dövrlərdən öz soy-

köklərinə, hökmdarlarına seygi və hörmətlə yanaşmış, həmin sevginin əlaməti 

olaraq, şeirlər qoşmuş, dastanlar yaratmışlar. Bu sənət nümunələri 

―Oğuznamələr‖in tərkib hissəsidir. 

Oğuznamə mövzusuna tez-tez müraciət edən tədqiqatçılardan A.B.Ercila-

sun yazır: ―Daha neçə qədim əsərlərimiz Oğuznamə adını daşıyır. Bunlardan biri 

3-cü Mehmet dövründə yazılan Seyyid Lokmanın kitabıdır. (İcmâl-i Ahvâl-i Âl-i 

Selçuk der-Konya ber-mûceb-i nakl ez-Oğuznâme). Seyyid Lokman 

Oğuznamədən bəhrələnərək Anadolu Səlcuqlarının tarixini yazmışdır. Hətta Sarı 

Saltukun Rumelinə köçünü Oğuznamədən götürmüşdür. Müəllim Cevdətin 

yazdığına görə, Ahmet Vefik Paşanın kitabxana indeksində iki ədəd Oğuznamə 

varmış‖ (4, s.5).   

A.B.Ercilasun bildirir ki, ―Oğuznamə‖də üç əsas bölüm var: 1) Türklərin 

əfsanəvi hökmdarı olan Oğuz Kağanın atalarını, onun özünü və fəaliyyətini, 

Oğuzdan sonra gələn hökmdarlar silsiləsini və onların fəaliyyətini anlatan 

bölüm, 2) Atalar sözləri və hikmətli sözlərdən ibarət bölüm, 3) Dədə Qorqud 

boyları (hekayələri). Bu üç bölümü bir arada cəmləşdirən hərhansı bir əsər bu 

günə kimi tapılmayıb.Ancaq bu üç bölümdən hər birini ayrı-ayrılıqda əks etdirən 

yazılar dövrümüzə çatmışdır. Dolayısıyla, Oğuznamə itmiş hesab edilə bilməz. 

İtmiş olan üç bölümün bir arada cəmləşdiyi ən qədim əlyazmadır (3). 

Şərafəttin Ömərə görə, 1.―Kitabi-Dədə Qorqud‖ hekayələri uyğurların ən 

əski şaman özəlliyi daşıyan Oğuznaməsindən başlayır.2.Mərkəzi Asiyadan 

Ruma qədər olan coğrafi məkanda meydana gələn oğuznamələr bu qədim uyğur 

Oğuznaməsini təqlid yolu ilə meydana çıxmışdır. Bu baxımdan uyğurların 

Oğuznaməsi bütün Oğuznamələrin ana qaynağıdır.3.Ərgənə Kon dastanı 

Oğuznamənin davamıdır (14, s.106). 

A.B.Ercilasun qeyd edir ki, Çingiz xanın şəcərəsi də Oğuz Xana 

söykənirmiş... ―Ərgənəkon‖dan çıxan Kıyat, Kıyatın soyu da Oğuz Xana 

söykənir. Demək ki, biz yanılırıq. Oğuznamələri, Oğuz Xaqan Dastanını sadəcə 

Oğuzlara aid düşünməklə yanılırıq. Başdakı ―Oğuz‖ kəlməsi bizi yanıltır. 

Dastanın adında ―Oğuz‖ kəlməsi olunca onun sadəcə Oğuzlara aid olduğunu 

düşünürük (4, s.8-9). Uzun sürən araşdırmaların yekunu olaraq, tədqiqatçı alim 

əminliklə vurğulayır ki, ―Oğuz Xağan çox daha qədimlərlə bağlıdır və bütün 

türkləri hakimiyyəti altında birləşdirmişdir. O, yalnız oğuzların deyil, bütün 

türklərin hökmdarı idi (4, s.10). Bu fikir F. Bayat tərəfindən də irəli 

sürülmüşdür: ― Əslində Oğuznamələr təkcə oğuz dövlətinin epik ənənədə 

verilməsi (və ya salnamələrdə təqdimi) deyil, bütövlükdə bütövlükdə türk 

etnosunun epikləşmiş tarixi-ideolji dastanıdır. Oğuznamələr bu cəhətdən şüurlu 

surətdə türkçülük ideologiyasını təbliğ edən‖ Orxon-Yenisey yazıları, Kaşqarlı 

―Divanı‖ ilə bir cərgədə durur (1, s. 89). 

Oğuznamələrdə, eləcə də onunla bağlı əksər türk dastanlarında qəhrəman 

qeyri-adi gücə malik olur,  bu güc hələ uşaq ikən özünü göstərir. Bu qəhrəman 

çox tez böyüyür, hələ gənc ikən şücaət göstərir. 

F.Rəşidəddinin əsərində Oğuzun ad alması və buna bağlı həyat amalı belə 

təsvir olunur: ―Mən şah çadırında (bərgah) doğulmuşam, ona görə hamı məni 

Oğuz adlandırmalıdır. Uşaqlıqdan, böyüyüb kişiləşəndən ta ən yetkin çağına 

qədər Oğuz həmişə allaha üz tutmuş, ona minnətdar olmuşdur. İstər yuxuda, 

istər ayıq halda həmişə o, böyük yaradanı mütləq yada salırdı. Ona allah qapısı 

açıldı. O, ən müxtəlif bilik sahələrində, ox atmaqda, nizə tullamaqda, qılınc 

oynatmaqda və alimlikdə dünya şöhrəti qazandı‖ (11, s.17). Bu qəhrəmanlar ulu 

əcdad, mifoloji qəhrəman kimi yaddan qalır. 

Əd-Dəvadarinin ―Dürər-üt-ticcan‖ adlı tarixi xronikasında  5-ci əsrdən 

əvvəlki dövrə aid yazılı epik Oğuznamənin mövcudluğu məlum olur.  Təəssüf 

ki, Oğuz kağandan Səlcuqlara qədərki tarixi dövrü əks etdirən, ―Kitabi-Dədə 

Qorqud‖un da daxil olduğu bu dastan hələ tapılmamışdır.  

Türk mifologiyası, o cümlədən Oğuz mifinin, oğuz dastanlarının araşdırı-

cısı S.Rzasoy yazır: ‖...əski oğuz türklərinin mif, ritual sisteminin «Oğuznamə» 

eposuna transformasiya olunması onu oğuz mədəniyyətinin çox mühüm işarə-

sinə çevirmişdir. Başqa sözlə, «Oğuznamə» eposu diaxronik baxımdan oğuz 

türklərinin kosmoetnik yaddaşının paradiqmalar sistemini təşkil etməklə sinxron 

müstəvidə «Oğuz» adı ilə işarələnmiş türk etnosunun kosmoetnik strukturunu 

bütövlükdə proyeksiyalandıran mədəniyyət universumudur‖(12, s.76). 

A.Xəlil Oğuznamənin şifahi şəkildən yazılı şəklə keçid istiqamətini üç 

mərhələyə ayırmışdır: 

1. «Bitik»... Türk Tanrıçılığı dövrünə aid qədim türk kitabı. M.F.Köprülü 

mənbələrə isnad edərək «Ulu xan Ata Bitikçi»dən bəhs etmişdir... Birincisi, 

ehtimal etmək olar ki, «bitik» Tanrıcılığın müqəddəs kitabı idi. Ulu xan, yaxud 

Qorqud həmin dinin peyğəmbəri idi. İkincisi, «bitik» Şaman magik mətnlərindən 

ibarət idi. «Irk bitik» elə bu profilə uyğundur. Üçüncüsü, «bitik» folklor 

mətnlərindən, ilk növbədə, atalar sözü, məsəl, pişrov, kəlam, alqış, qarğış, and 

və başqa paremioloji vahidlərdən təşkil olunmuşdu. Oğuz «bitiy»i bizə gəlib 

çatmamışdır. Ancaq buna baxmayaraq onun haqqında səhih məlumat vardır. 2. 

«Namə». Orta əsrlər türk kitabı. Oğuz variantı  Oğuznamədir. Bizə 

Rəşidəddindən («Cəmi ət-təvarix») tutmuş Əbülqazi xan Xivəliyə («Şəcəreyi-

tərakimə» və «Şəcəreyi- türk») qədər çoxsaylı «oğuznamə»lər məlumdur. Bu 

kitablarda oğuz eposunun tərkib hissələri, müxtəlif janrları qorunur. 3. «Kitab». 

İslam epoxasının türk kitabı. Ərəb-İslam mənşəlidir» (17, s.228). 

Oğuzların həyatını əks etdirən, qəhrəmanlığını vəsf edən əsərin Oğuznamə 

adlanması, zənnimizcə, şifahi ədəbiyyatın yazıya keçidi ilə bağlıdır.  

«Oğuznamə»nin türk etnokosmik dünya modelinin fövqəlharmoniya 

vasitəsi olması, başqa sözlə, «oğuznaməçilik» ənənəsinin türk etnokosmik 

şüurunun fövqəlmaddiləşmə kodlarından biri olması «oğuznamə» vahidinə 

sistemin içindən baxdıqda birbaşa təsdiq olunur. Sistemə çöldən (tədqiqatçı 

məntiqindən) baxışla içəridən (mətnin öz məntiqindən) baxış fərqli mənzərələr 

verir. Bu mənada «oğuznamə» semanteminin türk (oğuz) milli şüurunun 

fövqəlstruktur universumunu təşkil etməsi Əbülqazi «Oğuznamə»si ilə birbaşa 

təsdiq olunur (12, s.91).  

Oğuzlar türk etnosunun aparıcı qollarından birini təşkil edir. Əsrlər boyu 

adlarını qoruyub saxlamış, digər türk boyları ilə differensasiya və inteqrasiya 

prosesi keçmiş, özünəməxsus əlamətləri qoruyub saxlaya bilmişlər. Onları vəsf 

edən «Oğuznamə» semantik vahidi mahiyyət etibarilə özündə  mif, tarix və 

eposu cəmləşdirən kosmopoetik leksemdir. 

Təqribən 30-dan çox olan Oğuznamələr müxtəlifjanrlı, müxtəlif məzmunlu 

həm tarixi, həm də bədii əsərlərdir. Burada Oğuzun anadan olmasından tutmuş, 

onun formalaşmasına qədər mütün ailə -məişət mövzusu, oğuzların qəhrəmanlıq 

nümunələri, döyüş-savaş sənəti, dövlətçilik tarixi, dünya görüşləri, bədii-estetik 

zövqlərini əks etdirən ədəbi nümunələr daxildir. Bunlardan iki epik dastan daha 

geniş yayılmış və tədqiq olunmuşdur. XIV əsrin əvvəllərində uyğur əlifbası ilə 

yazılmış ―Oğuz Kağan dastanı‖ Paris Milli Kitabxanasında saxlanılır.  

Oğuzlarla bağlı geniş tədqiqat aparmış F.Sümər qeyd edir ki, ―Uyğurca 

―Oğuz Kağan dastanı‖nın da İranda, Elxani dövründə, Qazan xan və ya xələfi 

zamanında yazıldığına qətiyyən şübhə etmirik. Bu əsərin başqa bir yerdə, 

xüsusilə də uyğur ölkəsində yazılması mümkün deyildir. Çünki onun 

yazılmasına səbəb olan mənəvi hava ancaq İrandakı Elxani sarayı və onun 

ətrafında nəzərə çarpır. Bu mənəvi havanı qüvvətli bir türkçülük şüuru parladır. 

Deməli, hər iki əsərin  (Cam ət-təvarixdəki ―Türklərin tarixi və Oğuzun 

cahangirliyinin hekayəsi‖ və ―Oğuz Kağan dastanı‖ – Ə.H.) meydana gəlməsinə 

səbəb olan bu türkçülük şüurudur (13, 346). 

Oğuz Kağan dastanı (Oğuznamə) türk dili, ədəbiyyatı, tarixi, mədəniyyəti, 

hüquq tarixi kitabıdır. Əsərdə oğuzların qıpçaq, karluq, həmçinin digər türk 

tayfaları ilə tarixi əlaqəsi rəvayət olunur. Bu gün türk millətinin yaşadığı bəzi 

adət-ənənələrin kökü məhz bu dastandan qaynaqlanır, daha doğrusu, burada əks 

olunmuşdur. Türk ədəbiyyatında ―Kitabi-Dədə Qorqud‖ da daxil olmaqla, bir 

çox əsər bu Oğuzanaməyə söykənir. Dastanda türklərin şəcərəsi, Oğuz Kağanın 

doğuluşu, uşaqlıq və gənclik illəri, əqidəsi, ətrafındakılarla apardığı mübarizələr, 

xaqan olması, dünyanın  müxtəlif ölkələrinə səfərləri, yürüşləri, övladları, 

damğaları və s. təsvir olunur.  

Oğuz atalar sözlərində, deyimlərində onların kainat, zamanın gərdişi, 

insanların rəftar qaydaları, həyat kodeksi  fəlsəfi düşüncələri cəmlənmişdir. Bu 

şeirlər oğuzun gələcək nəsillərinə təlim-tərbiyəsi, həyat dərsidir. 

F. Rəşidəddinin ―Cami-ət-təvarix‖ əsərində Oğuzların tarixi ilk dəfə olaraq 

qələmə alınmışdır. Bu əsər oğuzlarla yanaşı, onların gəzdikləri, yürd yerləri, 

əlaqədə olduqları xalqların tarixini öyrənmək baxımdan da əhəmiyyətlidir. 

―Dədə Qorqud eposu‖ ən geniş yayılmış, ən çox oxunmuş, tədqiq olunmuş 

Oğuznamədir. Geniş coğrafiyanı əhatə edən ―Kitabi-Dədə Qorqud‖un üçüncü 

əlyazmasının tapılması bizə oğuzlarla bağlı yeni informasiyalar verir.  Şübhəsiz 

ki, Dədəm Qorqudun düzdüyü, qoşduğu Oğuznamələrin hər biri ədəbiyyatımız, 

tariximiz, milli kimliyimiz üçün əvəzsiz xəzinədir. 

Kamil Vəli dastan yaradıcılığında, oğuznamə ənənəsində söyləyiciyə, 

ozana, aşığa xüsusi əhəmiyyət verilməsinin zəruriliyini diqqətə çatdırır. Çünki 

ənənənin davamlılığının, fasiləsizliyinin məsuliyyəti bu söyləyici xalq 

sənətkarlarının üzərinə düşür (6, s.184). 

Oğuznamələrin ifaçıları aşıq, ozan və baxşıdır. Kamil Vəli oğuz 

söyləyicisini xarakterizə edərək yazır: ‖Böyük Türk savaşlarında ordunun 

önündə gedən, döyüşçüləri ruhlandıran, coşduran ozanlar-aşıqlar həm də bu 

döyüşləri yaddaşlara yazan, nəsil-nəsil ötürən, bütün zamanlar üçün əbədiləş-

dirən törə daşıyıcıları, mənəviyyat sütunları, sənət ustadları idi.‖ (10).  

Bütün türk qəhrəmanlıq dastanları kimi, oğuznamələrin yaranmasında 

arxaik bahadırlıq nağıllarının rolu böyükdür. Araşdırmalara görə, bahadırlıq 

nağılları arxaik folklorun janrlarındandır və qəhrəmanlıq dastanları öz 

başlanğıcını, əsas etibarilə arxaik bahadırlıq nağıllarından götürür. 

Qeyd edilənlər göstərir ki, ―Oğuznamə‖ türklərin, xüsusən oğuzların tarix, 

etnoqrafiya, mədəniyyət, ədəbiyyat, hüquq və fəlsəfə kitabıdır.  

РЕЗЮМЕ 

АКРАМ ГУСЕЙНЗАДЕ 

ЭПОС «ОГУЗНАМЕ»: ИСТОЧНИКИ И ОСНОВНЫЕ ПАМЯТНИКИ 

Первым письменным историческим источником об огузах являются Орхоно-

Енисейские памятники. Столкнувшись со сложными историческими условиями, огузы, 

чтобы избежать исчезновения своих родословных, создали генеалогию, мудрыми словами 

наставляли своих детей, преемников, сочиняли эпосы, отражающие их жизнь. Так 

возникли ценные произведения тюрков – летописи «Огузнаме». «Огузнаме» отличаются 

как по содержанию, так и по жанровому разнообразию. В статье приведены ссылки на 

различные научные источники, проанализированы источники, основные памятники 

«Огузнаме», освещаемые ею темы. Отличающиеся как по содержанию, так и по 

жанровому разнообразию, «Огузнаме» выражены в эпической и лирической форме на 

китайском, арабском, персидском, турецком языках. Рассказы Деде Коркуда – первое 

национальное произведение Огузов, написанное на древнетюркском языке. 

Ключевые слова: огузы, Китаби-Деде Коркуд, Гейтюрк, Пророк Ной, тюркская 

мифология. 

 

SUMMARY 

AKRAM HUSEYNZADEH 

EPOS "OGUZNAME": SOURCES AND MAIN MONUMENTS 

The first written historical source about the Oghuz is the Orkhon-Yenisei monuments. 

Faced with difficult historical conditions, the Oguzes, in order to avoid the disappearance of their 

genealogies, created a genealogy, instructed their children and successors with wise words, 

composed epics reflecting their life. Thus, valuable works of the Turks appeared - the chronicles 

"Oguzname". "Oguzname" differ both in content and genre diversity. The article provides links 

to various scientific sources, analyzes the sources, the main monuments of "Oguzname", the 

topics covered by it. Differing both in content and genre diversity, "Oguzname" is expressed in 

epic and lyrical form in Chinese, Arabic, Persian, Turkish. The stories of Dede Korkud are the 

first national work of the Oguzes, written in the ancient Turkic language. 

Key words: Oghuz, Kitabi-Dede Korkud, Geyturk, Prophet Noah, Turkic mythology. 

